
608 hitz
Zapiak komunikazioa trabatzen badu 

Erresuma Batuan eskoletako zuzendarien esku utzi dute musulmanen zapia debekatzeko aukera; segurtasuna eta ikas prozesua ez trabatzea da irizpidea. 

Amagoia Mujika 

Hamabi urteko neska batek salaketa jarri du eskolaren kontra, buruzapia janztea debekatu diotela eta, baina zapirik gabe joan beharko du hemendik aurrera ikas zentrora, epaileak iritzi diolako oihala eramanda irakaslearekin duen komunikazioa trabatzen duela. Erresuma Batuan gertatu da hori, duela hilabete, eta hortik abiatuta, ikastetxeetarako uniformeen gida landu berri du Hezkuntza Ministerioak. Zapia eramateak segurtasuna arriskuan jartzen edota ikastea eragozten badu, zentroko zuzendariak debekatu ahal izango du. Europako leku askotan haren erabilera debekatzeak sortutako polemika bera ekarri du neurri horrek. 

Erresuma Batuko Hezkuntza Ministerioak eskolen esku uzten du uniformeei buruz erabakitzeko eskubidea, baina «esfortzua egiteko» eskatzen die zentroei, «erlijioei erantzuten dien arropak onartzeko, baldin eta ikas prozesuari kalte egiten ez badio». Baina ikasketak behar bezala egiteko, «oso garrantzitsua da irakasleak eta ikasleak elkar ikustea», gidan zehazten denez. «Ikaslearen aurpegia edozein dela arrazoia estaltzen bada, irakasleari ezinezko egingo zaio ikaslea ikas prozesuan izaten ari den parte-hartzea egiaztatzea, eta zaila egingo zaio jardun praktikoetan parte har dezan lortzea». 

Segurtasunari dagokionez, berriz, esaten du aurpegia erakustea ezinbestekoa dela, ikastetxeetan kanpokoa den edonor sartzea eragozteko. Eskolak ikasleak identifikatu behar ditu, are gehiago gaur egunean Erresuma Batuak jasaten dituen «etengabeko erasoen aurrean». 2005ean, eraso suizida batzuk prestatzeaz akusatu zituztenen kasuan, fiskalak esan zuen burkaren atzean ihes egiten saiatu zela horietako bat. 

Jack Straw Komunen Ganberako buruzagiak gidari buruzko albistea erabiliz zapiaren inguruan duen iritzia eman du, eta komunitate musulmana haserretu du. Strawren ustez, zapia daramaten emakumeek komunitateen arteko harremana zaildu dezakete. «Banaketaren eta diferentziaren begi bistako adibidea da». Ahoa eta sudurra erakustea gogoan izan dezatela galdegiten die, gainerako herritarrekin aurrez aurre hitz egiteko aukera gal ez dezaten. 

Baina Massoud Shadjare Giza Eskubideen Batzorde Islamikoko zuzendaria «atsekabetuta» dago. «Kontua da heziketa egokia ematea, ez sinistun zaren edo ez, eta hemen hori ari gara epaitzen, musulmana izatea». Strawk adierazitakoaren helburua ez da komunitateen arteko harremana hobetzea. Gobernua «estigmatizatzen» ari da musulmanen komunitatea. «Deabruen pare jarri gaituzte, eta komunitate osoa ahul sentitzen da». 

EUROPAN, GERO ETA GEHIAGO. Komunitate garrantzitsua da musulmanena Europako herrietan, eta gero eta hedatuagoa dago zapiaren polemika. Emakumeen eta erlijioen askatasuna auzitan dago kontrakoen eta aldekoen jarreen argudioetan, eta ez dira herri gutxi gai hori gobernuetan eztabaidatu dutenak. Kasu askotan neurriak hartu ere bai. 

Frantzian, estatu laikoa dela eta, eskoletan zapia «eta ikusgarri diren sinbolo erlijioso guztiak» debekatu zituen 2004ko legeak, baina eskola musulmanetan eta unibertsitatean legeak ez du baliorik. 

Alemanian, Auzitegi Konstituzional Federalak eskolan zapia erabili nahi zuen irakasle bati arrazoi eman zion, baina erabakiak dio estatu federatuek bertako legeak alda ditzaketeela, hala nahi badute. Erdiek debekatu dute zapia eskolan, eta batzuetan funtzionarioenganaino zabaldu dute debekua. 

Herbeheretan iazko azaroan onartu zuten legea, eta burka leku publikoetan debekatzen du. Emakumea erabat estalia dago burkarekin, eta legeak dioenez, ez doa bat Herbeheretako pentsamoldearekin eta bizimoduarekin, emakumeen eskubideen kontra doalako, eta emakume musulmanen harremanentzat oztopo delako. 

Italiako Legebiltzarrean gaia eztabaidatua dute, baina ez dute beharrezko ikusten legea ateratzea, 1966tik debekaturik baitago leku publikoetan aurpegia estalirik eramatea, hura estaltzeko zein den arrazoia zehaztu gabe. Beraz, nikab-a eta burka daude debekaturik, baina gainerako zapiak eraman daitezke, aurpegia ikusten delako. 

Zapi motak 

Hijab. Ilea estaltzen du, eta kasu gehienetan lepoa ere bai. Musulmanen artean hori da zapirik erabiliena. 

Al-Amira. Bi zapi dira. Bat burura egokituta dago, eta bestea hodi bat bezala da lepora lotuta. 

Shayla. Burua, lepoa eta sorbaldak estaltzen ditu. 

Txador. Belo luze eta zabala. Hijabak bezala, ilea eta lepoa estaltzen ditu, baina oinetarainoko luzera izaten du. 

Nikab. Hijab luzea, baina muturreraino eramanda. Begiak soilik uzten ditu estali gabe. 

Burka. Oinetatik bururaino tapatzen du emakumea, begiak barne, sare baten bidez. 

